Урок теми: Мĕнре-ши кил илемĕ? (Н.Симунов тата А.Мышкина  çырнă «Тăван кил» текстсем тăрăх)
Урок тĕсĕ: хайлав тексчĕсене танлаштаруллăн тишкермелли вулав урокĕ.

Сапăрлăх тĕллевĕ: тăван киле юратма, хаклама вĕрентесси, çыравçăсен шухăш-ĕмĕтне чун-чĕре патне çитересси.

Пĕлÿ тĕллевĕ: тăван кил темипе çырнă хайлавсенче хускатнă ыйтусене ăнланма вĕрентесси, текстри ĕç-пуç тытăмне, ĕçсен çыхăнăвне кăтартасси.
Аталантару тĕллевĕ: 1. Кил çыннăн чи хаклă вырăнĕ пулнине палăртасси;

2. Тăван киле маннă çын тымарсăр йывăç пулнине ăнланма хистесси.

Урок мелĕсемпе меслечĕсем: учитель сăмахĕ, учителĕн илемлĕ вулавĕ, ыйту-хурав, пĕрин хыççăн тепри вулани, ăнлантаруллă вулав, пĕтĕмлетÿсем туни, текстри тĕп шухăша палăртакан сăмахсене тупса вулани, кластер туни, синквейн çырни.

Пуплеве аталантарасси: текста тăнласси; сăмахсене, сăмах майлашăвĕсене тĕрĕс ăнланасси; пĕр шухăша темиçе мелпе, тĕрлĕ йышши предложенисемпе кĕскен те уçăмлă палăртма вĕрентесси; çыхăнуллă каласа парасси; уйрăм сăмахсен ытарлăхне палăртма вĕрентесси.

Словарь ĕçĕ: сăпка- колыбель, маяк- çул кăтартакан çутă, хĕвĕшет – унталла-кунталла куçать, пÿлĕнет – сывлăш хупланать , вĕресе тăрать -  ăнса пырать,  тăвăр – хĕсĕк( тесно), чăлах- алăсăр, чапрас -суккăр.
 Курăмлăх  хатĕрĕсем: Н.Симуновăн тата А.Мышкинан «Тăван кил» тексчĕсем, сăвăсем, кĕнекесем, компьютер, мультимедиллĕ презентаци, слайдсем
Урок эпиграфĕ: «Тăван килтен хакли нимĕн те çук». (Ват. сăмахĕ).
Урок йĕрки.

I. Вĕрентекен урок темипе, тĕллевĕсемпе тата урок эпиграфĕпе паллаштарать.
I I. 1. Текстпа паллашасси:
Н. Симунов «Тăван кил»
Тăван кил! Пĕр тухми, уйрăлми пурăннă чухне çеç шухăшламастпăр сан çинчен: çемçе вырăн çинче те, тутлă апат сĕтелĕ хушшинче те, алăк уçса кĕрсе тухнă чухне те асăнмастпăр сана. Пирĕншĕн пулсан килте пур-çукки çапларах, хамăрпа пĕрлех çуралнăн, тăванла çывăх пулмалла пек туйăнать. Мачча кашти çумне çапса кĕртнĕ сÿре шăлĕнчен çакнă çăка сăпкана та аса илместпĕр кайран, кăмака хыçĕнчи шăрчăк та тунсăхлаттармасть пире. Ăçта та пулсан вăрах вăхăта кайсан тин чĕриклетсе уçăлса хупăнакан хапха алăкне те пулин аса илетпĕр. Çав шăла ыраттаракан алăк сасси пур пек музыкăран та илемлĕрех пек туйăнать вара. Мăрьере юрлакан çил ачи те эстрада çинчи чаплă юрăçран çывăхрах пек, чÿрече умĕнчи улмуççи пăшăлтатса темле вăрттăнлăха уçса парать пек...
Тăван кил ăшши! Сан пек чуна витерсе ачашлакан ăшă хум тĕнчере тата мĕн пур-ши? Çав ăшăпа сарăлса çунат сармастпăр-и эпир, тин çеç çуралнă чĕпĕсем? Çав ăшă аннен кăкăр сĕчĕпе хутшăнса пире ăс-тăнпа вăй-хăват кĕртет мар-и?  Утса-чупса, тĕреклĕ çÿренĕ чухне епле манса кайăн-ха çавна? Кирек мĕн тесен те, эпир аса илмесен те виличченех упранать пирте тăван кил ăшши, вăй-хăват парса пулăшсах тăрать!

Тăван кил çути! Çав çутта пирĕн чун-чĕрере никам та çÿнтерме пултараймасть! Ăçта пулсан та маяк пек çунса йыхăрать вăл пире хăй патне. Вăл пирĕн сăн-пите çурхи хĕвел пулса тулли кулăпа çутатать. Çак çутă пулмасан эпир суккăр, чăлах, чапрас. Эпир хамăрăн пурнăçри вырăна тăван кил çутнă çутăпа шыраса тупатпăр. Унпа çеç пурнăç кĕнекине вулама хал çитеретпĕр, вĕренетпĕр, кĕрешетпĕр, йывăрлăхсене çĕнтеретпĕр. Ĕмĕр-ĕмĕр çунтăрччĕ çĕр çинче тăван кил çути! Вăл çунассипе сÿнесси пĕтĕмпех хамăртан килет мар-и? Упасчĕ çав çутта, сÿнме парас марччĕ.

2. Ыйтусемпе ĕçлени.

- Тăван кил тение эсир мĕнле ăнланатăр?

- Тăван кил пирĕншĕн мĕншĕн хаклă тата вăл мĕнпе илемлĕ? (Вĕренекенсен хуравлаççĕ)

4. «Кил» сăмахпа кластер тăвасси.

4. «Кил»  сăмах тăрăх синквейн çырасси (5 йĕркеллĕ рифмăсăр сăвă)

кил

хаклă, тăван

чĕнет, тунсăхлать, кĕтет

тăван кил яланах хăй патне йыхăрать

чун ăшши

5. Панă текст темипе тĕп шухăшне палăртасси.
Тема – Тăван кил пуриншĕн те паха, виличченех упранать пирте тăван кил ăшши, вăй-хăват парса пулăшсах тăрать.

Тĕп шухăшĕ (текстран шыраса тупма хăнăхтарасси) – Ĕмĕр-ĕмĕр çунтăрччĕ çĕр çинче тăван кил çути! Упрасчĕ çав çутта, сÿнме парас марччĕ!

6. Кану саманчĕ.

I I I. 1.А.Мышкина çырнă «Тăван килĕм» текстпа паллашасси.
Тăван килĕм! Атте килĕ. Ытла тăлаххăн латратăн эсĕ. Нумаях пулмасть-çке çакăнта, пĕр темиçе çул каялла кăна, пурнăç вĕресе тăратчĕ. Пÿртре ăча-пăча хĕвĕшетчĕ, витере выльăх-чĕрлĕх. Халĕ вара кунта тупăкри пек шăплăх. Пурнăç чарăнса ларнă тейĕн. Тахçан тăвăр пулнă пÿрт те пуш-пушах. Ун ăш-чикĕ ерипен асаплпнса вилекен ватă евĕр мĕскĕннĕн курăнать. Нÿрĕпе кăвакара пуçланă стенасем пÿртри сывлăша йывăрлатаççĕ. Сывлăш пÿлĕнет.
2.Пурăнман кил-çурт сирте мĕнле туйăм çуратать? (пушă, салху, илемсĕр, тăлăх, сивĕ, шăплăх, пурнăç чарăнса ларнă, мĕскĕннĕн курăнать, сывлăш пÿлĕнет.
3. Пурăнакан тата пурăнман киле пĕр-пĕринпе танлаштарасси.
	Пурăнакан кил
	Пурăнман кил

	Чун савăнать
	 Сывлăш пÿлĕнет

	Ача-пăча хĕвĕшет
	Тăлăх, пушă

	Илемлĕ
	Кăвакара пуçланă

	Туслă çемье
	Пĕччен 


4. Икĕ текст тăрăх пĕр-пĕринпе танлаштарса икĕ енлĕ дневник çырасси.
	Хайлаври цитатăсем
	Эпĕ çапла шутлатăп

	«Тăван кил ăшши!»
	Тăвн кил чунра ăшă туйăм çуратать, вăй-хăват кĕртет, пурăнма хавхалантарать.

	«...маяк пек çунса йыхăрать»
	Эпири кирек ăçта пулсан та вăл пире яланах хăй патне йыхăрать, çул кăтартса пырать.

	«...унсăр эпир суккăр, чăлах»
	Тăван килсĕр эпир хамăра тăлăххăн, суккăр, чăлах пекех туятпăр. Тăван килсĕр пурнăç çук.

	«..пурнăç чарăнса ларнă тейĕн»
	Пÿрт мăрйисенчен тĕтĕм тухмасан , каçсерен ун чÿречинчен çутă ялкăшмасан – унта пурнăç сÿннĕ.

	«... ерипен асапланса вилекен ватă евĕр мĕскĕннĕн курăнать»
	Пушă пÿрт пĕчĕккĕн-пĕчĕккĕн юхăнса пырать, хуралса кăвакарать, ишĕлме пуçлать, майĕпен çĕр çинчен те çухалать.

	«ытла та тăлăххăн ларатăн эсĕ»
	Пурăнман кил яланах тăлăх. Пÿрт кантăкĕсем те тăлăххăн пăхаççĕ, мăрйи те тăлăххăн ларать. Пĕтĕм кил-çурт тăлăх çын пек курăнать.


IV. 1. Пĕтĕмлетÿ ыйту-хурав мелĕпе иртет. 

- Тăван килте пурнăç ан сÿнтĕр тесен мĕн тумалла? (Ачасен хуравĕсем).

2.Чăваш çыравçисен кил çинчен çырнă хайлавĕсемпе паллашасси. Çак темăпах ваттисен сăмахĕсем туптарасси.

Савнă килшĕн пурпĕр тунсахлатăн

Пурнăçу пырсассăн та ăнса.

Тĕлĕкре килех эс таврăнатăн, 

Уйăх пек, хĕвел пек çаврăнса.

Раиса Сарпи.

Сывă-и, чĕкеç йăви пек пĕчĕк

Килĕм-çуртăм, савнă çуртăм ман?

Манăçман-и ывăлун сăн-пичĕ? –

Эп сана ним чухлĕ те манман.

                                         Н.Исмуков.

Ваттисен сăмахĕсем:

1. Килтен хакли ним те çук.
2. Кил – çуралнă йăва.

3. Кил хăй патне йыхăрать.

4. Кирек ăçта кайсан та тăван киле манма хушмаççĕ.

5. Лаша та кил еннеле хытăрах чупать.

6. Кил вăйĕ виçесĕр пысăк.

7. Кил – тăван çĕршывăн чи хаклă кĕтесĕ, чи çывăх вырăнĕ.

V. Тăван кил çинчен панă текстсемпе усă курса «Мĕнре-ши кил илемĕ?» ăслав сочиненийĕ çырса килесси.



















